
Ej Mour! Aolep Aibojoj n̄an Etan! 

Eļtōr Rihcard G. Scott 
Jān Doulul eo an Jon̄oul Ruo Rijjilōk Ro 
 
Ad melele im tōmak kōn pinmuur eo an Jisōs Kraist enaj boktok kajoor im maron̄ ilo aikuij kōn 
juōn mour eo ebolemen. 
 
Ej juōn jibon̄in Ijtō, ej raan eo ekwojarjar ejenoļo̧k ilo aolepen laļ ko rej rikūrijin n̄an kakememej 
anjo eo an Jisōs Kraist ioon mej. An jerkakpeje eaar rube ta ko raar pen ilo tomede in mej.2 E 
eaar kebeļok ial eo ijo kajjojo ro nejin Jemedwōj Ilan̄ rekar ļotak n̄an laļ enaaj kar wōr aer iien 
em̧m̧an n̄an aer jerkak jān mej n̄an bar mour. 
 
Ekōjkan an Jemed Ilan̄ likkun in mōnōnō kōn ran eo ekwojarjar n̄e Ej likkun in pokake, kōn 
Nejin eo ewānik eo ear boktok ioon mij. Ta unleplep in karōk eo an Jemed Ilan̄ ilo karōk in 
mōnōnō eo ear bōk kōn mour eo eļap im pinmuur indeeo kōn An aiboojoj in bokake eo an 
Nejin? Ta unleplep in indeeo eo emaron̄ in itok jen Kōmanman eo an lal, ijo maron̄ in ekatak kōn 
jetōb ko remaron̄ in bōk ānbwin, elan̄e mij en kar jemlok kōn mour im ejjelok juōn en kar 
jerkakbeje? Ta ejab juōn men eo aiboojoj kōn jibon̄in eo ilo ad wōj melele kōn aorokin. 
 
Ijtō ej juōn season eo ekwojarjar n̄e bōro an kajjojo rikūrijin ro rem̧ool rej oktan ilo ettā im 
kam̧oolol n̄an aer jitōnbōro Rilo̧mo̧r. Ej juōn season eo ej bōktok aenōm̧m̧an im lan̄lōn̄ n̄an aolep 
ro rej iakwe E im kwaļo̧k e jen pokake kein ko An. Ijtō ej bōktok ļōmņak ko kōn Jisōs, mour eo 
An, Pinmuur eo An, Jerkakpeje eo An, iakwe eo An. E emōj an jerkak jān rimej “kōn kemour ilo 
pein bao ko pein” O, ewi wāween ad aolep aikuji kemour ņe Rilo̧mo̧r eo emaron̄ kōpooje. Aō ej 
juōn ennaan in kōjatdikdik pedped ioon pedped ko rekar koba ilo katakin ko an Rūkaki M̧aajta 
eo, Jisōs Kraist. 
 
Ro uwaan Kabun̄ eo an Jisōs Kraist im Amej ro Rekwojarjar ilo Raan kein Āliktata remaron̄ 
lapļok aer meļeļe kōn ļapļo̧k eo an kemour kar kōpooj jen Pinmuur eo An kōnke ewōr ippād 
tarlepen katak ko An. Jej kile bwe ta E ekar m̧ōņōņō in kōm̧m̧ane kōn en̄taan im kaarmejete eo 
eļap enaaj jab wōt jelōt kōj ilo mour in ak aolepen mour eo indeeo 
 
Ijtō in, ilo am kakememej Jerkakpeje eo ilo wōnāān eo kar kōļļāiki im menin letok eo letok jen 
Pinmuur eo, lin̄ūr ta eo jeje ko rekwojarjar rej katakin kōn m̧akūtkūt ko rekwojarjar. Am make 
kam̧ool kōn m̧ool ko aer enaaj kōkajoorļo̧k. Rej aikuj in ļap ļo̧k jen pedped ko kwaar 

kakkilōklōkiki. Rej aikuj in erom m̧ōttan am mour āinwōt juōn menin jipan̄ ekajoor ņae lōn̄ļo̧k in 
kakkure eo me ej katoon laļ eo ad.  
 
Rikanaan Liai eaar kwaļo̧k juōn m̧ool emwilaļ ke ekar ba: ilo juōn eņņab em̧o̧o̧l ilo an ba: “Kōn 
menin, ļo̧mo̧r ej itok ilo im kōn Messaia Ekwojarjar; bwe e eobrak kōn jouj im m̧ool. Lo, eaar 
ajeļok e make juōn katon kōn jerawiwi, n̄an uwaake jem̧lok in kien eo,n̄an aolep ro ewōr aer 
bōro erup im jetōb ettā; im ejjeļok jabdewōt emaron̄ uwaak jemļok ko an kien eo” (2 Nipai 2:6–
7). Kōn jua im utiej bōro en̄in ej āinwōt pen ej jamin kar wōr pinmuur. 
 
Jisōs Kraist ej mour. E ej ad Rilo̧mo̧r, im Ripinmuur. E ej aiboojoj, em̧ōj an jerkakpeje. E ewōr 
jon̄an eo n̄an an kōnono kōn iakwe eo elukkuun kajoor, eddodo āinwōt n̄an eļļā ioon jon̄ak an 
loōn armej maron̄ kwaļo̧k kam̧oolol. E ekar letok mour eo An rube korak ko an mej. Pinmuur eo 
An ekar kōm̧m̧an lukkuun mour karōk in m̧ōņōņ eo an Jemen Jemed ilo Lan̄. 
 
Jisōs eaar jon̄ake n̄an kōj ikōtaan jim̧we im tiriamo pedped ioon ad pokake n̄an kojpeļ eo An. E 
ej meram eo n̄an aolep armej. E ej to̧o̧r eo an aolep m̧ool. E ej kakūrm̧ool aolep kalim̧m̧ur ko An. 
Aolep ro rej pokake kien ko An renaaj bōk kōjeram̧m̧an ko relukkuun aiboojoj jab maron̄ 
ļōmņak kake. 
 
N̄e en kar jab Pinmuur eo, karōk in m̧ōņōņō eo an Jemedwōj Ilan̄ emaron̄ kar jab lukkuun waļo̧k. 
Pinmuur eo ej letok aolep iien ko rem̧m̧an n̄an ad ellā ioon waļo̧k in bōd ko kōm̧m̧ani ilo laļ in. 
N̄e jej pokake juōn kakien, jej bōk juōn kōjeram̧m̧an. N̄e jej rube juōn kakien ejjeļo̧k bwe jān 
pokake eo m̧okta n̄an kam̧ōņōņōik kajjitōk ko an jim̧we n̄an rube kakien eo, Rilomo̧r eo an 
Pinmuur eo kōtļo̧k ad ukweļo̧k jān jabdewōt jabpokake im kōdajdoon jorāān ko me jim̧we enaaj 
kar jelōti. 
 
Aō kautiej im m̧ōņōņō kōn Pinmuur eo an  Ri Kwojarjar eo an Israel,Ri pepe em̧ān, im ad 
Ripinmuur eaar wōnm̧aanļo̧k ilo an kōļapļok im āinwōt aō  kajjieon̄ in kōļapļo̧k aō meļeļe kake. 
Ij kile bwe ejjeļo̧k kōļmenļo̧kjen an armej emaron̄ in jejjet ilo an lale ļo̧k, ak jejjet in kōnono an 
armej rejjab maron̄ kwaļo̧k, dipieo in em̧m̧an eo an men ko me Jisōs Kraist ekar kōm̧m̧ani n̄an 
kōj ajri ro nejin Jemedwōj Ilan̄ kōn Pinmuur eo An. Ijoke menin elukkuun aorōk bwe kōj kajjojo 
ej katak ta eo jemaron̄ kake menin. Pinmuur eo ej aorōkin m̧ōttan eo an karōk in m̧ōņōņō eo an 
Jemed Ilan̄ ijjeļo̧kin karōk in emaron̄ kar jab kōm̧m̧an. Ami meļeļe kōn Pinmuur eo im ilo an pād 
ej bōktok n̄an kom̧ mour eo enaaj kōļapļo̧k kōjerbale aolep jeļāļo̧kjeņ ko reaorōk, iminene, im 
kapeel ko kom̧ aikuji ilo mour in. 
 
Ij tōmak bwe jen katak ko n̄an kajjieon̄ in kōlm̧enļokjeņ kōn ta eo Pinmuur eo ej jelet jim̧or 
Jemen im kōnan eo An Nejin. Jilu iaan aban̄ ko Rilo̧mo̧r eo eaar jelm̧ae: 

Kein kajuōn, juōn meļeļe in eddo eļap, bwe E eaar kile eļan̄n̄e ej jab jejjet an dedeļo̧k, ejjeļo̧k 
juōn iaan ajri ro Nejin Jemed ej jab maron̄ ro̧o̧l n̄an E. Er renaaj maron̄ mwijkōk jān im̧aan 
Mejān kōnke enaaj kar ejjeļo̧k ial n̄an ukweļo̧k n̄an rube kakien ko im ejjeļo̧k men eo ettoon 
emaron̄ waļo̧k ilo im̧aan Anij. Karōk eo An Jemed enaaj kar likjab, im kajjojo jetōb renaaj kar 
pād iumin en̄taan im kōm̧akūtkūt an Satan. 
 
Kein karuo, ilo an lukkuun erreeo An ļōmņak im būruwōn E make ekar en̄jaake kakkure ko 
aolep me armej rej jamin kar itok ioer, aaet kakkure eo eļap tata, jerawiwi ko renana tata. 
 
Kein Kajilu, E eaar niknik ilo jum̧ae Satan im ro rikaļooran tōre eo ānbwinin im an en̄jaake kar 
iuun ļo̧k n̄an jon̄an An an maron̄e. Innām, kōn un ko jej jab lukkuun jeļā, tōre eo ilo jem̧ļo̧kin 
kajoor eo An, ilo iien eo Rilo̧mo̧r ekar lukkuun aikuj jipan̄ im rōjan̄, Jemed ekar kōtļo̧k An ineek 
eddo eo eddo kōn kajoor im maron̄ eo An make. 
 
Ij kajjeion̄ in antoņe ļo̧k ta kajoor in en̄jaake eo iien eo ippān Jemed ilo Lan̄ tōre eo Rilo̧mo̧r eo 
ekar lamōjļo̧k jen dōbwāāl eo “Aō Anij, aō Anij, etkwe kwar elļo̧k jen iō?” Ij jab tōmak bwe 
Jemed Ilan̄ eaar elļo̧k jen Nejin ioon dōbwāāl eo. Ij tōmak bwe jan̄ eo ekar un eo ke Nejin eaar 
en̄jaake n̄an kōm̧akit jipan̄ ko ekar aolep iien m̧ōņōņō jān Jemen. Jemen eaar kile bwe Rilo̧mo̧r 
eo ej aikuj in kadedeļo̧k Pinmuur eo ilo E m̧ake im jab kōn jipan̄ eo jen bar juōn. Jemān eaar jab 
ellok jen Nejin. E eaar kōm̧m̧ane men eo eaorōk n̄an eo Nejin ewāppen n̄an bōk leen ko an 
Pinmuur eo. 
 
Ejjeļo̧k juōn iad wōj ebwe naan in kam̧oolol ko an ilo mour in kōn jekjek in jipan̄ ko an Pinmuur 
eo.  
 
Ewōr men ko reaorōk aikuji n̄an kajjojo iaad n̄an kōkajoorļo̧k ad meļeļe kōn aorōk eo an 
Pinmuur eo an Jisōs Kraist eo enaaj erom pedped eo edim ioon eo ej n̄an kalōk mour ko ad. Ilo 
an laļ in luuji elōn̄ jon̄ak ko, im ilo kautiej, wānōk, im erreeo rej ļapļo̧k kōjekdooni ilo kappukōt 
kōņaan ko an kanniek, ad meļeļe kōn im tōmak ilo Pinmuur eo an Jisōs Kraist enaaj bōktok 
kajoor im jon̄ak eo aikuji n̄an juōn mour eo em̧m̧an. Enaaj barāinwōt bōktok lōke ilo iien 
māllijjon̄ ko im aenōm̧m̧an ilo iien boktak ko. 
 
Ij akweļap im rojan̄ kom̧ n̄an ejaake juōn pepe in ekatak eo am make n̄an lukkuun meļeļe ļo̧k im 
kam̧oolol jeno̧ļo̧k eo ejāja, indeeo, jekjek ko reļļap an Jisōs Kraist wāppen ilo kakūrm̧ool kūr in 
ijjitōn̄ eo An ekwojarjar āinwōt Ad Rilo̧mo̧r im Ripinmuur. Lukkuun make lin̄ūr jeje ko 
rekwojarjar ej etal ippān jen ad kappukōt, jar kōn bōro enaaj kōkajoor ļo̧k ami meļeļe kake im 

kam̧ool kōn Pinmuur eo An ejjeļo̧k wōnāān. Bar juōn wāween ekajoor n̄an ekkatak kōn Jisōs 
Kraist ej jen etal n̄an tampeļ eo aolep iien. 
 
Kōj kajjojo jen kōkāāl jipadjipad eo ad n̄an katak pedped ko rem̧ool ilowaan m̧weo im̧ōd 
ekwojarjar. Ilo ad kōm̧m̧ane menin, jenaaj bōktok iien eo em̧m̧an im ļap n̄an lem̧ōņōņō eo n̄an 
jetōb ko kar kile kōj n̄an kōjparoki. Kōjerbal Kabun̄ eo āinwōt juōn kein jerbal eo ejim̧we n̄an 
kōkajoorļo̧k m̧weo, ak kile bwe āinwōt ro jinen im jemen ewōr aer eddo eo eaorōk im jeram̧m̧an 
n̄an tōl jen Irooj ilo kōkaajririki ajri in jetōb ro Nejin kar kile kōj n̄an kōjparoki. 
 
Aorōk eo eļap kōn katakin kōn m̧ool ilo m̧weo eļap tokjen. Kabun̄ eo ej aorōk, ak ej m̧weo ijo ro 
jinen im jemen rej bōktok meļeļe im tōl eo emein aikuj n̄an ajri ro. Em̧ool ekaburomōjmōj, bwe 
kūr ko eļap aer aorōk tata ilo iien in im indeeo rej ko an ro jinen im jemen. Ilo iien in jenaaj jako 
jān aolep ijjitōn̄ ko jet jej būki, ak ej jab jen eo jemen im jinen. 
 
Ilo am ļōmņak, ej jab riit wōt, ak ļōmņak im kōļmenļo̧kjen, ioon eoon ko, kajoor eo an Jetōb 
Kwojarjar enaaj kobaik m̧ool ko ilo ļōmņak eo im buruwōm̧ āinwōt juōn pedped epen ilo iien 
pere in eo jej mour ie. Āinwōt ro jinen im jemen kōpooj ajri ro nejier n̄an apan̄ ko renaaj jelm̧ae. 
Katak er m̧ool eo, rōjan̄ er n̄an mour kake im renaaj em̧m̧an aer pād jekdoon ewi jon̄an an laļ in 
nana. 
 
Ijtō in ej bar kain̄aaktok am n̄an kōm̧m̧an bwe Irooj Jisōs Kraist ej mour ilo pedped in imweo 
imōm̧. Lukkuun in lale bwe kajjojo jokālet ko kwōj kōm̧m̧ani, m̧ekarta n̄e rej ilo jetōb ak ilo 
kanniek ren tōl jen ļōm̧nak eo “Ta eo Irooj Jisōs Kraist kōņaan bwe in kōm̧m̧ane?” N̄e Rilo̧mo̧r 
eo ej pedpedin m̧weo im̧ōm̧, enaaj obrak kōn m̧ōņōņō im ainōm̧m̧ān. Ewōr jetōb in aenōm̧m̧an ej 
jepoole im kobrak m̧weo kōn en̄jaake eo jen ajri ro im rūtto jim̧or. 
 
Wāween eo em̧m̧an tata n̄an niknik ilo oktak n̄an men ko rem̧m̧an ej ilo Jisōs Kraist āinwōt am 
jon̄ak im An katakin tōl mour eo am. 
 
Koņan̄in ke kar jab bokake kien ko An im en̄jaake ke kwōj jab erreeo, kile bwe en̄in ej Irooj, 
Jisōs Kraist eo eaar lūkit mour eo An. Kōn Pinmuur eo An E eaar kepeļļo̧k n̄an indeeo eddo eo 
n̄an anjo jen bōd ko ad, n̄an ukweļo̧k kōn jokālet ko reaorōk, im n̄an jum̧ae menin kōmetak ko 
rejejjet kitier ilo mour ekkar n̄an katak ko an. 
 
Rilo̧mo̧r eo ej iakwe kōj kajjojo im kōj kajjojo jej aikuij in kōm̧m̧ane ijo aorōk ilo aikuij ko ad 
n̄an kam̧ōņōņō āinwōt ad kōrbab ilo pokake kōn aolepen kōjeram̧an ko Ej kōņaan bwe en ad ilo 
laļ in. Ij iakwe im ij kautiej E. Āinwōt An rijerbal eo emōj kōm̧ālim̧i Ij kwaļo̧k aō naan in 
kam̧ool kōn aolepen aō kajoor im aō, ilo etan Jisōs Kraist, amen. 


